
Пирӗн саманари тӗнчипе мухтавлӑ хӗрарӑм-сӑвӑҫсенчен пӗри Елисавета Багряна 

75 ҫул тултарчӗ. Вӑл 1893 ҫулхи апрелӗн 29-мӗшӗнче Софийӑра ҫуралнӑ. 

Ҫуркунне! - Пӑлхар ҫӗршывӗн ешерсе, чечекленсе ҫитекен ытарайми вӑхӑчӗ. 

Паллӑ пӑлхар поэчӗ Христо Радевски хӑйӗн пӗр сӑввинче ҫапла каланӑччӗ: 

«Ҫулталӑкӑн тӑватӑ вӑхӑтне хӑҫан та пулин ҫын ячӗсемпе палӑртмалла тусан, 

ҫуркуннене эпир Багряна ятне панӑ пулӑттӑмӑр», - те-нӗччӗ. 

Чӑнах та, Багрянӑн ҫур ӗмӗр ытла ҫӗнӗрен ҫӗнӗ хунав-турат кӑларса 

чечекленекен сӑвӑ йывӑҫӗ пӑлхар поэзийӗнче ватӑлми ҫамрӑк ҫуркунне пек катраммӑн 

сарӑлса ларать. Ун кӗнекисене, Европӑри пур чӗлхепе ҫеҫ мар, арабла та, яппунла та, 

вьетнамла та вулаҫҫӗ. 

Вӑл Швецире пулнӑ чухне унти пӗр хаҫат ӑна, А. Ахматовӑпа М. Цвета-евӑпа 

юнашар асӑнса, славянла чӗлхеллӗ хӗрарӑм-сӑвӑҫсенчен чи пысӑкки ҫав ҫеҫ юлчӗ, тесе 

хакланӑ. «Эпир Нобель премине пӑлхарсене хӑҫан панӑччӗ ҫак?» - тесе систерсе хурать 

ҫав хаҫатах хушӑран... 

Елисавета Багряна хӑйӗн ӗҫ ҫулне ача-пӑча вӗрентсе пуҫланӑ. Софийӑри 

гимназирен вӗренсе тухсан, вӑл Ямбол тавринчи хальхи Недялско ялӗнче шкулта 

ӗҫленӗ. Унтан Софийӑри университетӑн славянла чӗлхесемпе литературисен 

факультетӗнчен вӗренсе тухнӑ. Хӑй ӗҫленӗ яла астуса, каярах вӑл - 50 ҫултан - 

«Недялско ялĕнчи хурама» ятлӑ вӑйлӑ та витĕмлӗ сӑвӑ ҫырнӑ. Ҫав сӑвва эпӗ, 

ытараймасӑр вырӑсла куҫарса, «Советская Чувашия» хаҫатра пичетленӗччӗ. 

Багрянӑпа мана виҫӗ хут курнӑҫма тӳр килчӗ. 

...1960 ҫулхи октябрӗн 14-мӗшӗ. Тепӗр кунне манӑн, Пӑлхарта 40 кун пурӑннӑ 

хыҫҫӑн, хамӑр ҫӗршыва тухса килмеллеччӗ. Софийӑри «Вырӑс клубӗ» текен ресторана 

ҫыравҫӑсем мана каҫхи кӗрекене чӗнчӗҫ. Уйрӑм пӳлӗмре, сӗтелсене «П» саспалли пек 

майлаштарса, пӗр ҫирӗмӗн ларатпӑр. Тав курки ҫаврӑнать, сӑмах каланать, сӑвӑ 

шӑранать. Асӑнмалӑх парнесем параҫҫӗ, кӑмӑллӑн кулаҫҫӗ-шӳтлеҫҫӗ... Сасартӑк алӑк 

уҫӑлса каять те - икӗ хӗрарӑм килсе кӗреҫҫӗ. Иккӗшӗ те чечек тытнӑ: пӗрин аллинче 

шурӑ гладиолус, теприн - хӗрли. Хӗрлине Дора Габе тытнӑ-мӗн, шуррине - Елисавета 

Багряна. Иккӗшӗ те чечексене мана сӗтел урлӑ сӗнеҫҫӗ... 

Багрянӑн сӑнне унччен кӗнекесенче курнӑскер - эпӗ ӑна ҫӑмӑлах палласа илтӗм. 

Вӑл йӑвашшӑн, васкамасӑр калаҫать. Темпераментлӑ, хӗрӳллӗ сӑвӑсем ҫыраканскерӗн, 

ялти хӗрарӑм-вӗрентекенӗн, сӑпайлахӗ палӑрать. Вӑл, хӑйӗн шалти вӑй-хӑватне юри 

тытса чарса, сӑмахӗсене юри йӑвашлатса кӑларнӑн туйӑнать. 



Тепӗр виҫӗ ҫултан виҫӗ чӑваш ҫыравҫи харӑс Пӑлхарта пултӑмӑр: Илпек, Талвир, 

эпӗ. Писательсен салонӗнче пулса иртнӗ туслӑх пухӑвӗнче Багряна та ларчӗ. 

«Хурӑнташсене сума суса, килмесӗр пултарайманах ӗнтӗ вӑл», - терӗ мана ҫамрӑк 

пӑлхар поэчӗ - ман тӑлмачӑм. Елисавета аппамӑр, яланхи пекех йӑвашшӑн, ӑшӑ салам 

каларӗ, ырлӑх-сывлӑх сунчӗ пуль. Унӑн ҫаврака хӑмӑр куҫӗсем темле пысӑк шухӑшпа 

мӗлкӗшленнӗччӗ, Таҫти инҫетрине курса тӑнӑ пек аннелӗх ҫутипе ӑслӑн йӑлкӑшса 

илчӗҫ. Унччен вӑл, чӑнах та чылай инҫе ҫӗрсене ҫитсе курма ӗлкӗрнӗ: Францие, Италие, 

Брази-лие, Аргентинӑна... 

Тепӗр виҫӗ ҫултан Багрянӑпа Грузире тӗл пултӑмӑр. Руставели ҫурални 800 ҫул 

тултарнӑ кунсемччӗ. Чаплӑ уяв. Пуҫласа, Тбилисире мар, Боржомире тӗл пултамӑр. 

Унта пилӗк континент поэчӗсен пултарулӑх пухӑвӗ (симпозиумӗ) пуҫтарӑннӑччӗ. Лекани 

керменӗнчи канашлу уҫӑличчен ту хушлӑхӗпе уткаласа ҫӳретӗп. Багрянӑна курасчӗ, 

тетӗп. Ҫӳҫне кӗскерех кастарнӑ, сӑрӑрах костюм тӑхӑннӑ, кӑшт хулӑнланнӑ хӗрарӑма 

аякранах палларӑм. 

Пĕрне-пĕри сывлӑх сунтӑмӑр. Таврари ешӗл вӑрманлӑ вашӑкрах сӑрт-тӑва пӑхса 

илчӗ те: «Хамӑрӑн Родон тӑвӗсем  пекрех», - терӗ Багряна. 

Этем, ӑҫта ҫитсен те, хӑй ҫуралнӑ ҫĕршывӑн паллисене курма хавас ҫав. 

...Ахалцих хулинче Руставелие лартнӑ ҫӗнӗ палӑка уҫма пуҫтарӑнтӑмӑр. 

Багряна питӗ тинкерсе сӑнать: уйрӑм ҫынна та, пӗтӗм халӑхне те, ҫӗнелен 

ҫӗршывне те... «Культурӑри халӑх деятелӗ» - ҫавӑн пек чи хисеплӗ ят панӑ ӑна Халӑх 

Болгарийӗн чи аслӑ тытӑмӗ - Халӑх Пухӑвӗ. 

— Уяв хыҫҫӑн Прагӑна, унтан тӳрех Парижа вӗҫетӗп, - терӗ вӑл мана уйрӑлнӑ 

чухне. 

Кун-ҫулне кура мар канӑҫсӑр чӗри ҫаплах таҫталла йыхӑрать-ха ӑна. Лӑпланми 

шухӑшӗ ҫаплах ҫӗнӗрен ҫӗнӗ ҫухрӑм хушма хистет пурнӑҫ ҫул-йӗрӗпе. Художникшӗн 

кашни ырӑ тӗлпулу, кашни пархатарлӑ паллашу - мул парса илме хал ҫук пуянлӑх мар-и 

вара! 

Багрянӑн пӗр сӑввине эпӗ Мускаври хаҫатра шӑпах Ҫӗнӗ ҫул тӗлне куҫарса 

кӑларсаттӑм. Хаҫатне илсен, вӑл мана ҫапла ҫырчӗ: «Ак ҫапла саламласчӗ - мӗнпур 

поэтсен те пӗрне-пӗри Ҫӗнӗ ҫул ячӗпе!» 

Ҫуралнӑ кунӗ ячӗпе те ҫаплах саламлас килчӗ ман ӑна. 

— Ӗмӗрӳ вӑрӑм пултӑр, аппамӑр! 



П. Хусанкай 

ҪУРХИ  ТУЙӐМ 

Тата тепре хĕл каҫрӑм эпӗ сыввӑн. 

Юратнӑ ту, 

ку — сан  пархатару! 

Апрель тӳпи сенкер, 

хӗвелӗ — ылтӑн, 

ун айӗнче — 

сан кӗмӗл пек тӑрру. 

Сӑхса тухайнӑ чӗп сӑмси пек ҫивӗч 

куран тин ҫурнӑ хурӑн ҫулҫине. 

Кӑчкисем — 

ҫума салатнӑ ҫивĕт 

чӳхет ирхи ӑш ҫумӑр вӗсене. 

Шав ӑшӑрах хӗвелӗ, 

чӗрӗлеҫҫĕ 

уйсем-хирсем те пӗтӗм ҫут тӗнче. 

Курап: 

ҫынсем кӗпе хывса ӗҫлеҫҫӗ 

йӗри-тавра 

йӑрансӑр пуссенче. 

Мӗнпур енчен килет ҫурхи хаваслӑх — 

туремсенчен, 

сӑртран хӑй  йӗркипе... 

Ҫитмен пек  туйӑнать-ха манӑн ватлӑх, 

каллех пӑртак эп ҫамрӑкланнӑ пек. 

Ак тӗлӗнсе кайса пӑхса тӑратӑп: 

ӗнер кӑна ҫул ҫукчӗ-ха  кунта, 

сип-сивӗ хӗлччӗ, 

хӗнччӗ ҫывхарма та,— 

юр хӳнӗччӗ йӑлтах ман кил-ҫурта. 

Кил, ӑшӑт, ҫуркунне, 

йӑпат ачашшӑн! 

Тӑван ҫӗршыв, 

ӑшра ҫап-ҫуттӑн ҫун! 

Сана савма, 

ятна юрра хумашкӑн 

хӑвачӗ пур-ха санӑн сӑвӑҫун. 

 


